
Een warachtighe [houtblok]       [A1r] 
Pronosticatie ende prophecien duerende totten  
iare .M. CCCCC.ende. xxiiij. Ghetogen wt Si 
billa tiburtina Joachim abt / Methodio mar /  
telaer / Cirillo abt / Reynhart abt ende wt Mer/ 
lijn / Sprekende op die duytschen landen ende op 
Vrancrijcke / ende bisonder op dat Roomsche rijcke. 
[hsn] 
C Cum gratia et priuilegio regio. 
 

C Die prologhe.      [A1v] 
DIe almogende god heeft hemel ende aerde 

gescapen ende tfirmament metten sterren op 
datse ons regeren souden. Ende die menschen vol/ 
gen dicwil die inclinatie na die influentie der 
sterren ghelijc dat yser volcht den zeylsteen. Die 
almogende god laet somtijts inden firmamente 
voergaende teykenen gheschien. op dat die men 
sche den here bidden sal / ende dat hi sijn leuen bete 
ren sal Want int oude testament soe waren dye 
voerteykenen int firmamente / beteykenende  
dat die werelt metten water vergaen soude / wel  
CC. ende .lx. iaren te voren eert geschiede / op datse 
haer leuen beteren souden Al ist dat dye sterren 
dreyghen / nochtans machment wederstaen ende den 
here verbidden. Aldus is hier een pronosticatie ge 
maect van eenen geleerden meester die sijn naem 
verswijcht om der ootmoedicheit wil. ende hi heeftse ge 
toghen wt die astronomie ende wt somighe pro- 
phecien die den heilige mannen van gode geopen- 
baert sijn Ende dese pronosticatie duert .vij. iaren 
lanc tot datmen scrijft M.D.xxiiij. Ende al de ge 
ne diese lesen sullen wilt u oghen des herten opslaen 
ende besiet oft hi veel butens weghe gaet. Ende hy  
bidt een yeghelic datse haer leuen beteren mit 
berouwe ende penitencie. Op dat onser god wilt  
ontfermen ghelijc hi ouer die stadt van Niniuen 
dede. 

N A keyser Frederijck den derden so salder    [A2r] 
wesen so grote ongerechticheit ende ver 
uolginge also dat die tijt onder keyser 
Frederijck vreedsaem is geweest te 
gen die tijt dye nu is ende noch comen  
sal. Daer af seit Dauid. Ouervloe 

dicheit des vreden wert van daer genomen so lan 
ghe / ter tijt toe die Maen van daer wert gheno / 
men dat is dat heilich Roomsche rijcke Daer af 
spreect Paulus die apostel Ghi sult weten dat in 
den laetsten daghen so sullen comen veruaerlike 



ende vreeslike tijden ghelijc te voren noyt en sijn 
gheweest Daer sal groot iammer ende droeffenisse 
sijn .xxiiij. iaer. Daer om so vreest gode ende eert 
den heilighen roomschen rijcke. want gelijc dat room 
sche rijcke voergaet so moet van noots weghen 
die werelt volghen In dese tijt sullen die Fran 
soysen veel duytschen verslaen. mer ten lesten  
sullen die fransoysen die nederlaghe hebben Ende 
die cuyssche vanden aensichte sal regeren aen  
allen eynden ende behouden dat regimente van  
den oosten totten westen Ende onder dese keyser 
sullen gheeyndet werden dye aenuechtinghe 
der gheestelicheit. 
C Van somighe coniunctien wat die hebben beteykent 
ende watse beteykenen sullen. Waer af deen is ghe 
weest in die waterige tripliciteyt. Int iaer ons  
heren .M.CCC. ende lxxv. inden .viij. graet van Scor- 
pius / ende twee iaer die voerleden sijn. Ende over .ij.  
iaer daer na soe sijn die selfde gheweest inder 
lucht tripliciteyt in Gemini ende in Aquario. 
Die derde is geweest int iaer ons heren .M.cccc.    [A2v] 
ende xxv in die waterighe tripliciteyt inden .xiij 
graet des teykens Scorpius ende is daer in geble 
uen totten iare .M.cccc. ende lxxxviij Ende is vast geo / 
penbaert dat een propheet geboren si. Ic houde dat 
die Sophis si in Persia. Ende men sal verclaren van 
dese constellacien wat daer na geschiet is ende noch 
geschien sal in toecomende iaren Doer die groote 
coniunctie in Scorpius doer tbeelde van Erodian / 
hebben een nyeuwe secte geuonden die kettermee 
sters van Beemen Wycklef / Joannes hus / ende Roc 
kenzan. Ende van den coniunctie inden iare .M.cccc. 
lxxx. onder den eernsteliken beelde des Adelers / 
daer wt god betert die roomsche kercke veel te  
liden heeft / ende principalic die geestelicheit Daer 
na sal een comen van Aquarius / daer doer dat room 
sche rike wert op haren afnemen onder den beelde al 
phoras. Ende daer na in capricornus1 sullen wi een 
ander seggen onder den beelde des Adlers / daer doer 
dat rijcke geschoert ende ghedeylt sal worden in .x. 
deylen. Oec salder een ander comen in Libra / daer on- 
der wert een geboren vanden geslachte Dan / een  
kint dat veel quaets doen sal Welcke planeten 
met hulpe der anderen planeten ghelijc die astro 
nomi segghen sullen .M. iaer regneren Ende soe 
salt ouer twee hondert ende .lxxxvi. iaer daer nae 
vij.M. iaer gherekent werden. Ende nader geboer / 
te ons heren. M.ccccc.ende.xxv. sal comen een rey / 

 
1 Tekst heeft: capricorns 



ninghe der werelt. 
C Veel lichten der heiligher kercken sullen duy 
ster werden inden duytschen landen ende in vrancrike   [A3r] 
ter tijt toe dat comen sal die selfde coninc. sonder teeken 
ende sal seggen Vrede si den genen die inden rike wan / 
deren Ende dan sal ouer hemlieden comen een snel 
le ende een haestighe onderganck. 

C Declaratie van elcken iare 
ALsmen scrijft inden jare ons heren M.ccccc. 
    xvi.xvij.xviij. so salt diertijt sijn tegen den 
opganc der sonnen / ende tsal sijn grote veruolginghe 
des seluen lants Ende tsal goet tijt sijn inden westen 
In hongerien / Beemen / Meerhern / Polen / brus 
sen oec Missen / ende in die landen daer omtrent leg 
gende sullen wesen grote veruolginghe ende aen 
vechtinge.2 Ende inden oosten sullen veel ongelucx 
ende tribulacie comen. Dat zepter ende machte des 
geheel onghelucx sal ouer d[en oo]sten3 comen. Ende  
tis te gelouen dat die kercke van Praghen metten 
keyserike van Constantinopolen op dese tijt weder om 
gebracht sal werden totter roomscher kercken 
doer veruolginge Tegen hen beyden sal werden we 
derspannicheit van vogelen ende van ander dieren wten 
middaghe ende wter middernacht ende vanden landen 
die onder Virgo sijn Daer sal werden een nyeu or 
dinancie / weder om brenginge ende schickinghe onder 
die Iouisten ende regeerders der heiliger kercken 
C Alsmen scrijft .M.ccccc.xxij. ende xxiiij. te samen 
so salder weder om comen een quade tijt / honger / coude/ 
ende lange winter / ende tegens den westen een hae 
stighe ende snelle pestilentie. ende dan sal steruen dat 
vee / als ossen / rinderen. etc. Ende tsal soe seer cout 
sijn dat die vogelen int waut ende onder den daken    [A3v] 
sullen steruen Ende dat gedierte ende wilt int wout 
sal van honger steruen Ende onder dat lant volc ende on 
edelen4 wert een verbont ende contract ghemaect 
metten edelen ende machtigen Een nyeu opsette sal / 
men den volcke te voren leggen die te voren noyt 
meer gehoert en sijn gheweest Ende veel machti 
ghe ende edelen sullen van haer heerscapie werden 
gheset Ende onder die koervorsten des roomschen 
rijcx sal opstaen een ongehoerde twist. Ay lazen 
dan sullen die kercken te liden hebben Ende die geeste / 
licheit omtrent den landen die bi den Rijn sijn gelegen 
sullen bedruct werden Ende die princen vanden we / 
sten sullen hem onderwinden om veel sloten ende caste 

 
2 tekst heeft ‘uenchtinghe’. 
3 tekstverlies door gaatje. 
4 Gent, fol. A2r. ‘Ende onder dat lant volc ende onder edelen’. 



len onder haer subiectie te brengen O wee grote 
verraderye / geen [tr]ouwe5 noch gheloue en salder  
sijn inden machtigen Daer salder een opstaen die ve 
le inder heiliger kercken reformeren sal Ende na lan / 
ghe tweedracht ende twist so sal die gheestelijke  
staet trueren / ende si sullen veel van haren goeden 
verliesen ende si sullen met weynich goets te vre 
den sijn / nyet als bi sinte Siluesters tijden dye 
de kercken rijck ghemaect heeft. 
C Daer na sal den Rijn ende die gheestelicheyt in 
goeden vreden sijn / ende die twiste sal ter neder geleit 
werden Ende daer sal wesen een nyeu reformatie 
ende wetten / een nyeu rijcke / een godlic eerlijck6 ende  
duechdelic leuen in beiden staten geestelic ende waer 
lic Ende biden Meyr sullense al in trueren ende tri / 
bulatie staen vijf iaren lanc7 Ende die grote Turck  
in sijn laetsten iaren sijns regiments8 inden westen 
ten nedergange der sonnen sal in nemen die landen dair   [A4r] 
omtrent leggende Ende hi sal nyet verre van Colen 
opten Rijn verslagen werden Ende dat rijke Drabi 
sund sal doer die Cruysheren weder om ghebracht 
werden totten vaderliken erue cristi Ende si sullen weder 
om brengen Pruyssen metten landen daer omtrent 
leggende onder haer subiectie Ende die Polen ende  
Ruyssen sullen scade liden in haren goeden Ende Sa / 
turnus met Mars9 dreych se als uut godlijke      
wrake ende straffinge den genen die tegen de kercke 
ende der kercken heren ende ridders striden Wanneer Satur 
nus vergiftet Caudam draconis / Pisces ende de hoec 
ken der sterren inder eerster reuolucien die nu ge / 
schiet is So sullen in liden wesen die Turcken 
met10 die verstroeyde kerstenen Ende dan sal weder om   
wassen die kerstenkercke inden state des eewigen 
leuens Die engelsche ende die van Britanien met 
ten genen aent meer tegen westen sullen scade lijden 
in haer schepen ende comanscapen. Daer na sul / 
len die van Romen ende van Napels ende die aenden 
zuydensche Meyr orloghe ende strijt hebben tot in 
Galicien / daer sal sijn groten honger. Ende een 
nyeuwe coninc sal destrueren veel landen. ende hy 
sal heerscapie hebben vanden zuyden Meyre tot 
aenden westen Meyr. ende hem sullen onderdaen wor 
den veel gedierten ende voghelen Ende van sijn ty 
rannijssche ghehoersaemheyt sal bedoruen wor 

 
5 tekstverlies door gaatje. 
6 Gent, A2r. ‘eerlijck’ ontbreekt  
7 Gent, A2r. toevoeging  ‘duerende’ 
8 Gent, A2r. toevoeging ‘oft dominaci’ 
9 Tekst heeft: Marc(s 
10 Tekst heeft: m t 



den die stadt van Romen. Ende dan sal naken den  
tijt der tribulacien ende droefheits dair in sal wt 
ghestort worden dat onnosel bloet der kerstenen. 
C Die duytsche lande sullen hem verbliden datse ge   [A4v] 
uonden hebben een nyeuwe insettinge ende regiment 
Ende twee hoofden sullen op staen in duytschen lan 
den Ende een volc sullen vergaderen om een hooft te kie 
sen ende die sullen so swaerlic gepinicht werden met 
den swaerde ende met brant ende soe benauwet dat 
wonder sal wesen om sien Ende dat volc van eenen her 
den hoofde sal onderworpen worden den roomschen rij / 
ke Ende dan sal dat roomsche rijcke in vreden staen 
ter tijt toe datmen scriuen sal M.ccccc. ende lxxxi. 
Mer tusschen die tijt salt liden veel droefheits ende 
veruolginghe Die orsake daer af wil ic swighen 
Daer van seit Joachim inden boeck der tribulaci 
en. Dat is die omme driuinge totten val Jherico 
die wereltlike houerdye / die bediet. dat dan ver 
stoert ende vergramt sullen werden veel conincriken 
die comen sullen teghen die duytsche Israheliten. 
C Vanden coninc. van Hongerien dye sal oec een ander  
volc tamme maken ende sinen laetsten lof daer eynden. 
Mer na hem sal een groter comen dan hi is ende sal  
als een gheessel gods die turcken verslaen Dit 
wert genomen uut die regeerders des lants van Hon / 
gerien Ende dat volc dat onder Sagittarius is sal  
langhe tijt regeren onder tkersten geloue Ende dat ri 
ke van Hongerien sal eenen anderen ghegeuen wer 
den / die seer milde ende barmhertich sal sijn tegen 
der heiligher kercken Ende hi sal weder om in goeder or 
dinancien setten die kercke van Praghe ende sinte 
Sophien kerck te Constantinopolen / ende sal seer 
verheuen werden onder die kerstenen Ende hi en sal niet 
sijn vanden bloede Matrascha / mer vanden ho 
ghen berch des duytschen lants sal hi opgaen /    B[1r] 
ende hi sal sijn een puer onbevlecte coninck. 
C Inden boeck Cirilli staet. Eer die kercke verne / 
dert wert so salt god verhengen dattet Paus dom 
sal ledich staen Ende grote twist salder sijn tusschen 
den duytschen keyser / die hem op sijn grote macht ver / 
laten sal / ende sal hem onderwinden om een paus te ordi 
neren ende te setten Ende die romeynen ende fransoy / 
sen sullen wederstaen den keyser Die keyser toer 
nich sijnde en sal niet alleen die duytsche maer 
van alrehande quaet volc te samen brengen in sijn 
heyr vaert Ende met gewapender hant sal hi te Ro 
me comen / ende alle prelaten der heiligher kercken / reli 
giosen / burgeren sal hi vangen / pinighen ende do 
den met menigerleye pinen. ende daer om sullen dye 
priesters haer cruynen laten bewassen / ende dan / 



der sullen vlien in die wildernisse ende berghen. Dan 
sal wt geroden werden die quade menschen. Ende dan 
salder comen een heylich man dye den keyser 
metter heyligher kercken vereenighen sal. 
C Daer na als Joachim seyt / sal een man van  
groter heilicheit verheuen worden ende geset inden stoe 
le van Romen als een paus. Ende god sal doer hem 
grote miraculen ende wonderlike dingen doen  also 
dat hem alle menschen sullen vresen ende eeren. Ende 
nyemant en sal so stout sijn die tegens sijn gebo 
den sal dorren doen. Hi sal te nyeute doen veel 
goets / veel leens ende renten / ende hi sal setten dat 
geestelic leuen vanden thienden ende vanden offer Hi 
sal verbieden cleynodien / lichtuerdighe clederen 
ende alle ydelheden als dansen / singen. etc. Ende dat   [B1v] 
die vrouwen sullen eerlic gaen sonder gout of edel 
gesteente / ende hi sal gebieden datment Euangelie 
prediken sal Ende dese alre heilichste man en sal  
niet dan vier iaren int Paus dom staen. ende dan sal 
hi steruen ende varen te gode Corts daer na sal god 
verwecken drie heilighe mannen deen naden ande 
ren in duechden ende wonder teykenen / die sullen dye 
voerghesette dinghen confirmeren. Onder welcke  
mannen sal die heilighe kercke weder wassen ende  
toe nemen Ende dese sullen gheheeten werden En 
ghelsche herders. 
C Van dese heiligen mans predicatie vrancrijcke  
ende walsch lant doertogen is inden iare M.D. viij 
Daer af spreect die heylighe man ende propheet 
die in onsen tiden walschlant ende vrancrijke tot in 
Hispanien doertogen is ende seit aldus Stant op ghy 
kersten mannen vande slape der sonden ende doet op u 
oren ende al u sinnen ende verstaet mijn woerden met 
groter nersticheit Om dat ghi de geboden gods 
ende twoert gods hebt neder geworpen in die grach / 
ten der onreynicheit ende der verachtinghe ende hebt ontfan 
gen die oeffeninge der onduecht Ende inder quaetheit 
sidi heel wijs / listich ende voersichtich om alle hey / 
licheit ende gerechticheit te verkeren. Inden sweete ende 
bloede der armer / bedructer ende weduwen droncken 
te worden. dat geestelike goet cristi in wellusticheit 
des vleyschs te verswelgen Die onuersadelijcke  
vleyschelike begeerte der ouerspeelders ende vrou / 
wen crachters11 ende alle onnatuerlike vuylicheyt / 
ende alle ontsprekelike ghiericheit / valscheit / on /    [B2r] 
trouwe / rouen ende stelen tegens haer ondersaten 
te volbrengen Ende die kercke is geworden doer 
u boosheit een roofhuys der dieuerien ende moort 

 
11 Gent, fol. A3r. ‘maechdenschenders’. 



cuylen Ende inder kercken en werden nyet gesongen 
gods diensten / mer daer spreectmen gods laste 
ringhe ende sweringhe ende des duuels dienst. Ende 
daer om in corten dagen sullen die kersten steden 
vallen te gronde ende verdoruen worden Daer om cley 
det u metten sacke des rouwen ende der penitencien 
Ende vanden minsten totten meesten loopt den here te / 
ghen met weynen ende claghen. Ende het mach ghe- 
schien dat hi u dan sal ontfermen gelijc hi ouer die  
Niniuiten gedaen heeft. Ende wildi u niet beteren 
so sullen die dagen der droefheit u noch haesteliker 
toe comen / van welcken aensichte ghi vlyen sult 
Ghi sult aenroepen dye vloeden der wateren dat  
si u willen ontfangen. Ghi sult die hoechte ende 
dalen der berghen aenroepen dat si u lichaem int 
neder vallen willen sachtelic ontfanghen ende be 
decken Ende si sullen die bomen inden bossche met 
schreyende ogen bidden / datse hem neder willen bu 
ghen ende laten die telgeren neder hanghen / op 
datse vanden vogelen souden moghen gegheten  
worden. Daer sal alsulcken gheschreye ende wee 
nen op staen onder den kerstenen / datse deen totten 
anderen sullen seggen. Het waer goet dat wi noyt 
gheboren en waren. Ende daer sullen veel men / 
schen gheuonden werden / die dees heylighen 
mans sermoenen versmaden ende verachten sullen 
Daer en is niet sekerder dan die droefheit voerseyt    [B2v] 
Ende noch veel veruaerliker ouer die duytschen ende 
fransoysen ende ouer al kerstenheit / daer wel af ge 
sproken mach werden Sinte peters scip is aen ve 
le roetsen ouermits wederspannicheit heel ghe 
schoert Al ist nochtans dat die natuerlike toeney 
ginghe voer fabulen gehouden worden Nochtans 
en mach die ordinancie gods niet faelgeren want 
se gesprongen is uten born der heiliger drieuuldicheit 
C Ist sake dat die princen der duytschen nyet aen en 
vallen metten groten Aren. so sullen onder hem lieden 
op staen nidighe hittighe orloghe ende twedracht 
Ende dan sal comen Daglosyzamus die .xv. turck / 
ende sal willen destrueren Mijssen / Thoringen / 
Hessen. ende hi sal comen in Picardien / Brabant / 
Vlaenderen. ende bi Colen alsoe Merlijn seyt / sal 
hi verslagen werden O ghi kersten menschen sluyt 
dese dinghen in u herten Ic sorghe bi den leuenden 
god. dat dit die tijt is der droefnissen daer dye 
heilighe prophecien in veruolt sullen worden / ende de 
kersten kercke verdestrueert sal worden Ic besorge 
dat in ons kerstenen geschien sal dat den ioden in 
haer destructie haers hoechmoets gheschiet is 
als si sagen ende hoerden vreemde ende wonder dingen 



aenden hemel. Si sagen een ridder inder lucht met  
gulden stoelen ende spietsen met een ander vechten / in 
den tempel gods sagen si wonderlike ende verscrickelike 
vertoninghe ende beweginghe. ende si verachteden dit  
al te samen. Ten lesten wert inden inganc des tem 
pels gehoert een stemme Wi willen van hier. Ende 
corts daer na verghinc dat ioetsche volc ende rijcke.   [B3r] 
Ic sorghe / gelijckerwijs als die stemme (wi willen 
van hier gaen) bediet den aftoghe der godliker ghe / 
naden vanden ioetschen geslachte / alsoe dat neder  
vallen vanden crucen die wi verachten ende bespotten 
bediet den afganc der seluen genaden gods vanden 
kersten volc Ende als god alsulcke dingen liet ge / 
schien in Jherusalem in die hooftstadt vanden ioden. 
des ghelike geschien bi onsen tiden inden duyt 
schen landen / twelc thooft der kerstenheit is. Ende  
als die priesters beuonden dat wonder werc inden  
ondersten tabernakel der heilicheit ende die destrue 
ringhe so gingen si uten tempel Also sien wi prie 
sters nu wonder teykenen aenden altaer inder godli 
ker tijt. ende wi sijn deerste die dese godlijcke tey / 
kenen belachen ende onsen spot daer mede bedrij / 
uen. Ic besorghe groot ongeual der heiliger kerc 
ken doer alle kerstenheit. want wi nyet af en laten 
ende ons om keeren vanden wech der onrecht vaerdic 
heit totten wech der rechtuerdicheit Ic sorghe dat wy 
inden ongeualle der droefnissen verdrincken sullen 
daer in die veruloecte ioden verdroncken sijn Ende voer / 
waer / want ghi die ontfermlijke destrueringhe 
der geheelder kerstenheit / der alre looflicsten gewoonten 
ende ordinancien / dat iammer ende ellende in allen sta / 
ten / menichfuldicheit alre plaghen / ende die toeco / 
mende tijt ende alle wonderen wilt ter herten nemen 
so cont ghi lichtelic begrijpen die toecoemst alder 
vreesliker dingen die ouer u comen mach dyen ghi 
oft ghi wilt ontgaen moecht Daer toe mach u hel 
pen die heilighe vermaninge des heiligen voerspre    [B3v] 
kers cristi in die gedaente des propheten Jone / 
die dat meeste deel in alle steden der franssoyser 
ende walsche landen gepredict heeft / Ende hi vermaent 
clagelic allen kersten menschen om penitencie te doen 
ende datse hem tot gode keeren want dat eynde der we 
relt naket Siet wel toe. want die menichte des 
droefheits ende der tribulacien sal geheel kersten 
rike ouer gaen. Van welcke beweginghe heb 
ic  een deel begrepen / ende sijn die hier na volgen. 
C Reynhart in sijn openbaringhe seit. Na desen 
sal comen die laetste Turck / ende die sal heeten te sijn 
van Sara gheslachte / mer hi is van Agar. ende sijn 
nacomelingen sijn Agareni geheten. Die en sul 



len geen husen timmeren / mer als wilde lieden 
reysen doer die grote woestenien / ende12 leggen in 
tenten ende pauwelioenen ende leuen van rouen ende ste 
len / ende nemen wat hem worden mach onder den ker 
stenen teghent noorden. Ende inden westen sullen si 
in daghelijcx te pinigen / in toren ende gramscap 
te bouen gaen alle boesheit ende wreetheit der wil / 
der beesten Ende die goede kerstenen sullen van haer 
verstroyet werden. Daer toe spreect Methodius.13  
Dat die Agareni noch eens inden duytschen lan 
den reysen sullen / ende sullen wtgaen vanden woeste / 
nien / ende in nemen den cirkele des aertrijcx dat onder 
die Mane geleghen is / ende doer wandelent. viij.14 
iaer lanc / ende si heeten theyr Agareni Si sullen  
conincrijken omme keeren. ende in die heilige plaet 
sen sullen si die priesters doden / biden vrouwen sla 
pen / uten kelck ende ander heilige vaten sullen si drinc 
ken / ende biden graven der heiligen sullen si haer beesten   [B4r] 
binden tot versmaetheit der kerstenen. ende daer nae 
sullen si alle bi Colen verslaghen werden. Ende daer 
en sal dan een prince niet bi sijn dan alleen die on 
uerwinlike / grootmachtighe vorste ende coninc 
van Spaengen / die den turcxschen honden ter doot 
brengen sal Die inclinatie / opstiginghe Satur / 
ni en heeft noch gheen eynde Ende des turcken ver 
heffinge sal neder vallen Ende daer na sullen coninc / 
rijken ende lantscapen totten kersten geloue werden  
ghebracht. Ende die onder Sagittarius sijn / dat sijn  
Spaengaerts of Hongerien sullen die ouerhant 
nemen bouen die ander kerstenen / ende sullen verdriuen 
die boesheit der Saturnijschen turcken / ende verdriuen dat 
iammer des voerseyden onghelucx Al dit sal ghe / 
schien biden loofliken keyser Maximilianus oft  
biden eersten gheboren Archangelus. Daer na sal 
comen een schone tijt / ende dan sal neder15 gedruct sijn 
alle boesheit der staten ende der tijt Ende dat doer de 
boesheit Saturni verdoruen is / dat wert doer die 
geluckighe Jupiter weder om verbetert. Ende als dan al 
le boosheit ende quaetheit wt gherodet is ende de 
turcken ouer al vernielt ende verdoruen sijn. so sullen 
die kerstenen met groter menichte ouer dat meyr  
varen Ende sinte Sophien kerck sal weder om ont / 
fangen haer grote stercheit Dan sal alle ghelucki 
ghe tijt der salicheit weder om comen. Ende dan salder een 
nyeuwe reformacie comen die lange tijt dueren 
sal Ende dan sal niet meer gehoert werden den na 

 
12 Gent, fol. A4r. ‘ende ende’. 
13 Gent, fol. A4r. ‘Methodius seit’. 
14 Gent, fol. A4r. ‘viiij’. 
15 Tekst heeft: ueder 



me des turcxschen keysers teghens den kerste / 
nen / noch enighe noet van hem hebben. 
C Daer nae sullen die blinde ioden weten doer ver /    Cr1 
thoninghe harer boecken ende prophecien Iacobs 
in Genesi int xlix.ca. dat messyas lange tijt ghe 
boren is geweest. daer si tot nu toe meenden ende  
hoopten dat hi noch comen soude Welck prophe 
cie claerlic seit aldus Als messyas geboren wert 
so sal vanden ioden genomen werden dat zepter oft 
coninclike crone / ende si sullen gheregeert werden 
vanden roomschen rijcke Twelc geschiede nader 
geboerten cristi doer Titus ende Vespasianus / diese  
onder dat roomsche rijcke gebracht heeft Noch ve 
le verclaringe der ioetscher boecken ende scriften / dye 
dan den kerstenen doer die ordinancie gods ghe 
openbaert sullen worden. Ende haer scriften seggen 
oec dat messyas ouer veel iaren soude gecomen 
sijn / alsoot geschiet is Ende gheen prophecien oft 
toecoemste van messyas en weten si meer te vin / 
den. So sullen si na dye destructie der turcken of 
der turcscher secten hem seluen totten kersten ghelo 
ue gheuen. Ende in middelen tide so sullen si die  
kerstenen met al haer machte veruolgen ende alle 
scalcheit doen / hoe si dye wech brengen souden 
ende te nyeute maken heymelic ende openbaer. Daer 
af die vorsten / princen / heeren ende steden diese op 
houden sculdich sijn ende moeten daer rekenin / 
ghe af geuen Ghi vrome heren ende regeerders der 
landen ende steden wilt hier aen ghedencken. 
C Gheprent Tantwerpen bi mi Jan van Does 
borch op die Lombaerde veste. Int jaer ons heren 
dusent vijf hondert .xxij. den eersten dach Aprilis.16 
 

 
16 Gent, fol. A4v. ‘C Hier eyndet die pronosticatie eden prophecien.’ 


